
Sögumiðstöð í Grundarfirði – nýtt upphaf 
 
Árið 2003 var stofnað til félagsskapar hér í bæ um starfsemi Eyrbyggju – sögumiðstöðvar. 
Markmiðin voru háleit: að efla vitund íbúa um og kynna fyrir þeim sögu svæðisins og menningararf.  
Keypt var fasteign í hjarta bæjarins, gamla Grund, og uppbygging hófst. Húsið sjálft tók miklum 
stakkaskiptum, með viðbyggingu, endurbótum og breytingum. Það sem einu sinni var verslun var nú 
gert að safni, upplýsingamiðstöð, sýningarsal, fundaraðstöðu og sitthvað fleira. Þetta 
uppbyggingarskeið má segja að hafi staðið í 3 ár og síðasta sumar, 2006, var fyrsta árið sem kalla má 
að full starfsemi hafi verið í húsinu. Ónefnd er þá sú innri uppbygging sem átt hefur sér stað á sama 
tíma, s.s. Bæringsstofa, sýningar og safnastarfsemin.  
Þó að uppbyggingu ljúki aldrei má samt fullyrða að nú sé að hefjast annar kafli í annars stuttri sögu 
Eyrbyggju - sögumiðstöðvar. Nú þegar hamarshöggunum fækkar er komið að því að tryggja rekstur og 
viðvarandi starfsemi Sögumiðstöðvar.  

 
Í stofnsamþykktum sjálfseignarstofnunar um sögumiðstöð segir að tengja eigi saman þá aðila sem 
vinna að sögutengdum verkefnum, faglega og markaðslega. Ætlunin er líka að veita afþreyingu fyrir 
ferðamenn og gesti, m.a. að fá gesti til að staldra við. Nú þegar hefur gagnlegt hlutverk 
Sögumiðstöðvar verið sannað. Áætlað er að sumarið 2006 hafi um sex þúsund ferðamenn komið í 
Sögumiðstöð. Gestunum er leiðbeint um margvíslega hluti; vísað á veitingahús, bifreiðaverkstæði, 
sundlaug, verslanir, ráðlagt um afþreyingu o.m.fl. Í gegnum Sögumiðstöð voru á liðnu sumri gerðar 
130 pantanir á gistingu í bænum, fjöldi gistinátta og gesta ekki tilgreindur. Gestir skemmtiferðaskipa 
höfðu þar bækistöð þegar skip lágu við festar og svo mætti lengi telja. Þjónustuaðilar í Grundarfirði 
hafa augljósan hag af þessari starfsemi. 
 
Eyrbyggju – sögumiðstöð er líka ætlað það hlutverk að safna, rannsaka og varðveita minjar um sögu 
svæðisins og miðla því til íbúa og annarra áhugasamra. En er einhver þörf fyrir slíkt? Spyrja má: Ef 
veruleiki eldri kynslóða, frásagnir og minjar liðins tíma, væru komandi kynslóðum að eilífu glötuð, 
stæði okkur þá á sama? Ég held ekki. Flest okkar lifa hinsvegar í núinu og hættir til að gleyma hve 
nauðsynlegt það er að reyna að bjarga þessum fjársjóðum frá glötun. 
 
Á aðalfundi sjálfseignarstofnunar um Eyrbyggju – sögumiðstöð sem haldinn var um miðjan maí sl. var 
gengið endanlega frá samþykktum fyrir stofnunina og kjörin ný stjórn. Í henni sitja undirrituð, sem er 
formaður stjórnar, Elínborg Sturludóttir varaformaður, Runólfur Guðmundsson gjaldkeri, Una Ýr 
Jörundsdóttir ritari og Guðmundur Ólason meðstjórnandi. Fimm manna varastjórn var jafnframt 
kjörin. 
Fráfarandi stjórn eru hér færðar þakkir fyrir óeigingjarnt starf á uppbyggingartíma Sögumiðstöðvar, að 
ógleymdum starfsmanni og hugmyndasmiðnum Inga Hans. Verkefni nýrrar stjórnar munu felast í því 
að ganga frá fjárhagslegri skipulagningu, tryggja rekstur Sögumiðstöðvar og marka henni stefnu til 
framtíðar. Það verk er hafið. Rekstur og starfsemi Sögumiðstöðvar er ekki gróðafyrirtæki, seint mun 
þar vaðið í peningum og fjárfestar ekki á hverju strái. Ýmsar leiðir eru þó til og rétt er að geta þess að 
Grundarfjarðarbær hefur frá upphafi reynst góður bakhjarl, að ógleymdri fjárlaganefnd Alþingis, 
þaðan sem stærstu fjárhæðirnar til uppbyggingar hafa komið. Fyrirtæki í heimabyggð hafa mörg hver 
líka veitt dýrmætan stuðning. 
Úthald í starfsemi Sögumiðstöðvar mun fyrst og fremst ráðast af vilja bæjarbúa. Nú reynir á samstöðu, 
skilning og vilja til góðra verka og framþróunar í bænum. Tækifærin eru á hverju strái, Sögumiðstöð 
er vannýtt auðlind, hvort sem horft er til þess sem hún getur haft að segja fyrir verslun og þjónustu í 
bænum, fyrir sögu og menningararf samfélagsins eða samstöðu og ímynd.  
Eyrbyggja –sögumiðstöð hefur færi á að verða eitt af þekktustu ,,vörumerkjum” Grundarfjarðar. 
Verum skynsöm – nýtum tækifærin!  
 
Fyrir hönd stjórnar,  
Björg Ágústsdóttir 
 
  


